
						Από Βικιθήκη

					

					


					
					
					Αυτή η σελίδα δεν έχει ελεγχθεί ακόμη για πιθανά λάθη. 
τῷ ἀμερίστῳ καὶ νοερῷ φωτί, γόνιμα δὲ καὶ δραστήρια
καὶ τελεσιουργὰ τῶν ὅλων καὶ πᾶσιν ἐξ ἴσου παρόντα
καὶ ἐν αὐτοῖς μονίμως ἑστῶτα καὶ τοῖς μὲν ψυχικοῖς
σχήμασι τὴν ἕνωσιν ἐπάγοντα, τῶν δὲ αἰσθητῶν τὴν
παράλλαξιν εἰς τὸν οἰκεῖον ὅρον ἀνακαλούμενα. ἔστιν
δ' ἄρα καὶ τούτων ἁπάντων ἐξῃρημένα τὰ τέλεια καὶ
ἑνοειδῆ καὶ ἄγνωστα καὶ ἄφραστα σχήματα τῶν θεῶν,
ἐποχούμενα μὲν τοῖς νοεροῖς σχήμασι, περατοῦντα δὲ
ἡνωμένως τὰ ὅλα σχήματα, συνέχοντα δὲ τὰ πάντα
τοῖς ἑαυτῶν ἑνιαίοις ὅροις, ὧν καὶ ἡ θεουργία τὰς
ἰδιότητας ἀποτυπουμένη τοῖς τῶν θεῶν ἀγάλμασιν
ἄλλα ἄλλοις περιβάλλει σχήματα. καὶ τὰ μὲν διὰ τῶν
χαρακτήρων ἀρρήτως ἀπεικάζεται – καὶ γὰρ οὗτοι
τὰς ἀγνώστους δυνάμεις τῶν θεῶν ἐκφαίνουσιν –  
τὰ δὲ διὰ τῶν μορφωμάτων καὶ τῶν τύπων 
ἀπομιμεῖται, τὰ μὲν ἑστῶτα τὰ δὲ καθήμενα ποιοῦσα καὶ
τὰ μὲν καρδιοειδῆ τὰ δὲ σφαιροειδῆ τὰ δὲ ἄλλως
σχηματιζόμενα καὶ τὰ μὲν ἁπλᾶ τὰ δὲ σύνθετα ἐκ
πλειόνων μορφῶν καὶ τὰ μὲν σεμνὰ τὰ δὲ ἥμερα καὶ
τὸ ἵλεον προτείνοντα τῶν θεῶν τὰ δὲ βλοσυρὰ 
κατασκευάζουσα σύμβολά τε ἄλλα ἄλλοις προσάγουσα κατὰ
τὴν πρὸς τοὺς θεοὺς ἀνήκουσαν συγγένειαν. ἄνωθεν
ἄρα τὸ σχῆμα ἀρχόμενον ἀπ' αὐτῶν τῶν θεῶν 
διατείνει μέχρι τῶν ἐσχάτων καὶ τούτοις ἐμφανταζόμενον
ἀπὸ τῶν πρωτίστων αἰτίων. δεῖ γὰρ πρὸ τῶν 
ἀτελῶν ὑφεστάναι τὰ τέλεια καὶ τῶν ἐν ἄλλοις ὄντων
τὰ ἐφ' ἑαυτῶν ἱδρυμένα καὶ τῶν ἀναπεπλησμένων

